
   Тавра курăмлă çын айван мар,

Вăл çынра иксĕлми тавçăрулăх.

Витлешни те унпа аван мар, —

Пурнăçра вăл ялан пуçаруллă.

Ачаран вуласран пушанман,

Пинлесе кĕнеке шĕкĕлченĕ.

Каласа панипе çырлахман,

Кирлине хăй пĕлесшĕн тĕпченĕ.



Тĕнчере мĕн пулса иртнине

Çав çынран тĕплĕнрех кам-ши пĕлĕ?

Темиçе çĕр çултан пуласне

Нострадамус çеç пĕлнĕ тет ĕлĕк.

Тăнлă-пуçлă çынсем — ăсчахсем —

Халăхшăн мĕн чуль ĕç пуçарман-тăр.



Вĕт вĕсем те-çке, пирĕн йăхсем,

Тĕнчене урăхла çуралман-тăр.

Çавăнпах та кашни ĕçлĕ çын

Ăс-тăнне туптама ан ӳркентĕр.

Анăрасшăн ан ĕçтĕр краççын...

Ыйхăран хĕвелпех-и çĕклентĕр.

Ир-ирех пуçăнса хăй ĕçне

Кунĕпех тăрăшса пурнăçлатăр.

Тухайсассăн пĕр ĕçĕн вĕçне,

Теприне пĕр сăмахсăр пуçлатăр.

Мĕншĕн çын космоса вĕçнине

Çĕр ĕçченĕ те лайăх ăнлантăр.

Пурнăçа вĕренсе, кулленех

Тавра курăмлăхĕ анлăлантăр.

Ун чухне пурнăçра вăл тинех

Никамран та пĕр утăм та юлмĕ.

Тухнă тарăн тăвар тутине

Тутанни пач унран ӳлĕм кулмĕ.

  